
Uputiti: Ured za borbu protiv korupcije i upravljanje kvalitetom Kantona Sarajevo, Kantonalna uprava
za inspekcijske poslove Kantona Sarajevo, Ministarstvo komunalne privrede, infrastrukture, prostornog
uređenja, građenja i zaštite okoliša Kantona Sarajevo i KJKP Vodovod i kanalizacija d.o.o. Sarajevo

INICIJATIVA

Na osnovu člana 213. Poslovnika Skupštine Kantona Sarajevo, upućujem inicijativu prema Uredu za
borbu protiv korupcije i upravljanje kvalitetom Kantona Sarajevo, Kantonalnoj upravi za inspekcijske
poslove Kantona Sarajevo, Ministarstvu komunalne privrede, infrastrukture, prostornog uređenja,
građenja i zaštite okoliša Kantona Sarajevo i KJKP Vodovod i kanalizacija d.o.o. Sarajevo radi
provođenja nadzora i dostavljanja potpune informacije o okolnostima donošenja novog Statuta KJKP
Vodovod i kanalizacija d.o.o. Sarajevo, kao i svim posljedicama koje je njegovo donošenje proizvelo
na organizaciju, upravljanje i poslovanje ovog javnog preduzeća.

Obrazloženje

U javnosti, ali i među zaposlenicima KJKP Vodovod i kanalizacija d.o.o. Sarajevo, pojavile su se
informacije da je u prethodnom periodu izvršena izmjena Statuta preduzeća, nakon čega su uslijedile
promjene u unutrašnjoj organizaciji rada, organizacionoj strukturi i sistematizaciji radnih mjesta.

Imajući u vidu da se radi o javnom komunalnom preduzeću od posebnog značaja za Kanton Sarajevo,
koje obavlja djelatnost od javnog interesa i upravlja jednom od najvažnijih infrastrukturnih mreža u
Kantonu Sarajevo, neophodno je utvrditi da li su sve aktivnosti provedene u skladu sa zakonom,
internim aktima i principima transparentnog upravljanja javnom imovinom.

Posebno je važno utvrditi da li su prilikom donošenja novog Statuta i eventualnih organizacionih
promjena ispoštovane sve zakonom propisane procedure, pribavljene potrebne saglasnosti nadležnih
organa i osnivača, te da li su provedene adekvatne stručne analize koje opravdavaju eventualno gašenje,
spajanje ili reorganizaciju postojećih organizacionih jedinica.

Dodatno, imajući u vidu da organizaciona struktura KJKP Vodovod i kanalizacija direktno utiče na
funkcionisanje sistema vodosnabdijevanja i odvodnje otpadnih voda, od posebnog je interesa za
građane Kantona Sarajevo da se utvrdi da li su izvršene promjene usmjerene ka unapređenju poslovanja
ili su proizvele negativne posljedice po efikasnost rada preduzeća.

Stoga predlažem da nadležni organi izvrše detaljnu analizu zakonitosti postupka donošenja novog
Statuta i svih akata koji su iz njega proizašli.

Tražimo da se dostave sljedeće informacije:

1. Kada je donesen novi Statut KJKP Vodovod i kanalizacija d.o.o. Sarajevo i koji su razlozi za
njegovo donošenje.



2. Ko je bio predlagač izmjena Statuta i na osnovu kojih analiza, elaborata, stručnih mišljenja ili
procjena je pokrenut postupak njegove izmjene.

3. Da li su za donošenje novog Statuta pribavljene sve zakonom propisane saglasnosti,
uključujući: saglasnost osnivača, saglasnost nadležnog ministarstva, saglasnost nadzornih i
upravljačkih organa i mišljenje ili saglasnost reprezentativnog sindikata, ukoliko je ista bila
propisana zakonom, kolektivnim ugovorom ili internim aktima.

4. Da li je nakon usvajanja novog Statuta izvršena izmjena unutrašnje organizacije preduzeća i
sistematizacije radnih mjesta.

5. Da li je došlo do: ukidanja organizacionih jedinica, spajanja sektora, službi ili odjeljenja,
formiranja novih organizacionih jedinica i promjene nadležnosti pojedinih sektora ili službi.

6. Da se dostavi kompletna dokumentacija koja je korištena kao osnov za izradu novog Statuta,
uključujući: elaborate, analize poslovnih procesa, studije organizacije rada, procjene efekata
reorganizacije i zapisnike sa sjednica organa koji su razmatrali predmetne izmjene.

7. Koji su bili planirani ciljevi donošenja novog Statuta i reorganizacije preduzeća.
8. Koji su konkretni pokazatelji trebali potvrditi uspješnost provedene reorganizacije.
9. Da li je provedena analiza efekata nakon donošenja novog Statuta te da li su ostvareni planirani

rezultati.
10. Da li je reorganizacija uticala na: broj zaposlenih, raspored radnika, rukovodeće pozicije,

efikasnost održavanja vodovodne i kanalizacione mreže i vrijeme reakcije na kvarove i
intervencije na terenu.

11. Da li su Ured za borbu protiv korupcije i Kantonalna uprava za inspekcijske poslove vršili
nadzor nad postupkom donošenja Statuta, reorganizacijom ili sistematizacijom radnih mjesta,
te ukoliko jesu da dostave nalaze i preporuke.

12. Da li postoje indicije da su izmjene Statuta i reorganizacija vršene s ciljem stvaranja novih
rukovodećih pozicija, pogodovanja pojedinim licima ili zaobilaženja zakonom propisanih
procedura zapošljavanja i upravljanja ljudskim resursima.

Zaključak

S obzirom na značaj KJKP Vodovod i kanalizacija za građane Kantona Sarajevo, kao i činjenicu da
svaka organizaciona promjena u ovakvom sistemu može imati direktne posljedice na kvalitet i
kontinuitet pružanja javnih usluga, smatram neophodnim da se izvrši potpuna provjera zakonitosti,
opravdanosti i efekata donošenja novog Statuta i reorganizacije preduzeća.

Građani Kantona Sarajevo imaju pravo znati na osnovu kojih stručnih i ekonomskih pokazatelja se
mijenja organizacija jednog od najvažnijih javnih preduzeća, da li su ispoštovane sve zakonske
procedure i da li su provedene promjene zaista doprinijele efikasnijem radu preduzeća ili su proizvele
suprotan efekat.

S poštovanjem,

Faruk Selmanović
Zastupnik u Skupštini Kantona Sarajevo


